
Uttaradinacharya

உத்தரதி³நசர்யா

ஶ்ரீதே³வராஜகு³ருபி⁴ரநுக்³ரு’ஹீதா
ஶ்ரீரஸ்து ।
ஶ்ரீமதே ஹயக்³ரீவாய நம: ।
ஶ்ரீமதே ராமாநுஜாய நம:॥
அத² கோ³ஷ்டீ²ம் க³ரிஷ்டா²நாமதி⁴ஷ்டா²ய ஸுமேத⁴ஸாம் ।
வாக்யாலங்க்ரு’திவாக்யாநாம் வ்யாக்²யாதாரம் நமாமி தம் ॥ 1॥
ஸாயந்தநம் தத: க்ரு’த்வா ஸம்யகா³ராத⁴நம் ஹரே: ।
ஸ்வைராலாபை: ஶுபை⁴ஶ்ஶ்ரோத்ரூ’ந்நந்த³யந்தம் நமாமி தம் ॥ 2॥
தத: கநகபர்யங்கே தருணத்³யுமணித்³யுதௌ ।
விஶாலவிமலஶ்லக்ஷ்ணதுங்க³தூலாஸநோஜ்ஜ்வலே ॥ 3॥
ஸமக்³ரஸௌரபோ⁴த்³கா³ரநிரந்தரதி³க³ந்தரே ।
ஸோபதா⁴நே ஸுகா²ஸீநம் ஸுகுமாரே வராஸநே ॥ 4॥
உந்மீலத்பத்³மக³ர்ப⁴த்³யுதிதலமுபரி க்ஷீரஸங்கா⁴தகௌ³ரம்

ராகாசந்த்³ரப்ரகாஶப்ரசுரநக²மணித்³யோதவித்³யோதமாநம் ।
அங்கு³ல்யக்³ரேஷு கிஞ்சிந்நதமதிம்ரு’து³லம் ரம்யஜாமாத்ரு’யோகீ³
தி³வ்யம் தத்பாத³யுக்³மம் தி³ஶது ஶிரஸி மே தே³ஶிகேந்த்³ரோ த³யாலு:॥ 5॥

த்வம் மே ப³ந்து⁴ஸ்த்வமஸி ஜநகஸ்த்வம் ஸகா² தே³ஶிகஸ்த்வம்
வித்³யா வ்ரு’த்தம் ஸுக்ரு’தமதுலம் வித்தமப்யுத்தமம் த்வம் ।

ஆத்மா ஶேஷீ ப⁴வஸி ப⁴க³வந்நாந்தரஶ்ஶாஸிதா த்வம்
யத்³வா ஸர்வம் வரவரமுநே ! யத்³யதா³த்மாநுரூபம் ॥ 6॥

அக்³ரே பஶ்சாது³பரி பரிதோ பூ⁴தலம் பார்ஶ்வதோ மே
மௌலௌ வக்த்ரே வபுஷி ஸகலே மாநஸாம்போ⁴ருஹே ச ।

த³ர்ஶந்த³ர்ஶம் வரவரமுநே தி³வ்யமங்க்⁴ரித்³வயம் தே
நித்யம் மஜ்ஜந்நம்ரு’தஜலதௌ⁴ நிஸ்தரேயம் ப⁴வாப்³தி⁴ம் ॥ 7॥

கர்மாதீ⁴நே வபுஷி குமதி: கல்பயந்நாத்மபா⁴வம்
து:³கே² மக்³ந: கிமிதி ஸுசிரம் தூ³யதே ஜந்துரேஷ: ।

ஸர்வே த்யக்த்வா வரவரமுநே !ஸம்ப்ரதி த்வத்ப்ரஸாதா³-
த்³தி³வ்யம் ப்ராப்துஸ்தவ பத³யுக³ம் தே³ஹி மே ஸுப்ரபா⁴தம் ॥ 8॥

யா யா வ்ரு’த்திர்மநஸி மம ஸா ஜாயதாம் ஸம்ஸ்ம்ரு’திஸ்தே
யோ யோ ஜல்பஸ்ஸ ப⁴வது! விபோ⁴! நாமஸங்கீர்தநம் தே ।

யா யா சேஷ்டா வபுஷி ப⁴க³வந் !ஸா ப⁴வேத்³வந்த³நம் தே
ஸர்வே பூ⁴யாத்³வரவரமுநே !ஸம்யகா³ராத⁴நம் தே ॥ 9॥

அபக³தமத³மாநைரந்திமோபாயநிஷ்டை²-

ரதி⁴க³தபரமார்தை²ரர்த²காமாநபேக்ஷை: ।
நிகி²லஜநஸுஹ்ரு’த்³பி⁴ர்நிர்ஜிதக்ரோத⁴லோபை⁴-
ர்வரவரமுநிப்⁴ரு’த்யைரஸ்து மே நித்யயோக:³॥ 10॥

இதி ஸ்துதிநிப³ந்தே⁴ந ஸூசிதஸ்வமநீஷிதாந் ।
ப்⁴ரு’த்யாந் ப்ரேமார்த்³ரயா த்³ரு’ஷ்ட்யா ஸிஞ்சந்தம் ஸிந்தயாமி தம் ॥ 11॥
அத² ப்⁴ரு’த்யாநநுஜ்ஞாப்ய க்ரு’த்வா சேதஶ்ஶுபா⁴ஶ்ரயே ।
ஶயநீயம் பரிஷ்க்ரு’த்ய ஶயாநம் ஸம்ஸ்மராமி தம் ॥ 12॥
தி³நசர்யாமிமாம் தி³வ்யாம் ரம்யஜாமாத்ரு’யோகி³ந: ।
ப⁴க்த்யா நித்யமநுத்⁴யாயந் ப்ராப்நோதி பரமம் பத³ம் ॥ 13॥
இதி உத்தரதி³நசர்யா ஸமாப்தா ।

